
			PALMELAURDAG







			DESSE FORBANNA IDIOTANE.

			Dei såg ut som ein gjeng med kveg der dei sat. Kvinnene med raud leppestift, mennene i svarte frakkar. Dei påtatt alvorlege minene, dei tomme blikka bak dei påtatt alvorlege minene. Hendene som klappa kontrollert. Dei få rævsleikarane som gynga litt fram og tilbake på stolane sine med auga lukka, som for å vise at dei, i motsetnad til resten av publikum i salen, var til stades i musikken. 

			I augeblikk som dette, når det sterke lyset mot scenen tok ein pause og ho sjølv såg meir av lokalet, likte Marta Tverberg å la blikket gli over menneska der nede på dei fremste radene. Ho var kanskje begynt å bli gammal og skral, men auga hennar var det ingenting i vegen med. 

			Ho såg alt.

			Ho såg ordføraren i ein dress som burde ha vore stroken, og ei skjorte som stramma over magen, korleis han lengta heim til sofakroken og ei godteskål som sikkert stod framme heile helga og stadig blei fylt på av kona. 

			Ho såg det stolte, men nervøse blikket til festivalsjefen under dei brune krøllane hans, korleis han møtte blikket hennar og smilte oppmuntrande, som ein lydig hundekvalp. 

			Ho såg alle med overtenning, dei som hadde drukke for mykje raudvin før konserten og heldt på å sovne.

			Marta venta til applausen hadde stilna, før ho la leppene mot munnstykket på tenorsaksen igjen. Lyset blinka i messingen og fekk hornet til å glitre. Det rasla på trommene bak henne, ho høyrde bassen henge seg på, før dei mjuke tonane ho hadde skrive, flaut stødig ut frå det store flygelet. Dersom dei avslutta like knirkefritt, var ho ikkje i tvil: Dette kom til å gå inn i historia som eit av Vossa Jazz sine flottaste og best gjennomførte tingingsverk. Stykket var i sanning det beste ho hadde komponert gjennom karrieren sin. 

			Og ho hadde gjort det på knappe sju månader. 

			Det var i seg sjølv historisk. 

			Vanlegvis brukte musikarar minst eit år på det prestisje­tunge oppdraget, visste ho, nokre måtte ha to. Ho hadde laga jazzmusikk i verdsklasse på rekordtid. For dette klassiske, men grandiose instrumentalstykket venta ho seg faktisk seksarar på terningen. 

			Hylekoret kom til å måtte ete orda sine. 

			Ingen hadde sagt noko, naturlegvis. Dei hadde ikkje ballar til å seie eit ord rett til ansiktet hennar. Men ho hadde sjølvsagt fått med seg praten. Diskusjonane. Dritslenginga. Seinast på øvinga i går, då dei hadde gjort dei siste kosmetiske endringane på planen for framføringa. Ho hadde vore på toalettet då ho høyrde stemmer utanfor. 

			«No gjenstår det berre å sjå om lungene hennar held», hadde den eine mannen mumla. 

			«Eg er mest spent på om ansiktet held», sa den andre. «Botox-­trynet står vel i konstant fare for å sprekke opp i spot­lighten.» 

			Den første hadde humra og kasta seg på med ein ny kommentar:

			«Eg har høyrt at ho bruker gaffateip i nakken for at halsen skal sjå stram ut på bilde.»

			Ho hadde storma rasande ut døra så snart ho var ferdig der inne, men då var dei alt borte. Var det karane frå Voss Lyd? Det var ikkje så mange som hadde tilgang til Olavssalen i desse intensive innstuderingsdagane, berre lydfolka, musik­arane, produsenten og eit par utvalde journalistar. Ho lurte enno på kven det var som hadde fått seg til å seie slike ting om henne, for ho kjente at kommentarane framleis gnaga. Mest irriterande var det at det dukka opp igjen no, når ho skulle konsentrere seg om spelinga. Heldigvis kunne ho denne musikken så godt, det var nesten som ho spelte på autopilot, eller som om nokon andre spelte for henne. Plutseleg blei ho bekymra for at nokon ville skrive nettopp det i omtalen av konserten, at ho ikkje var til stades i augeblikket. 

			Ho prøvde å fokusere igjen, men alt kjentest med eitt så falskt. 

			Å stå her og sole seg i den såkalla glansen, kva var det eigentleg verdt, når alt kom til alt? Burde det ikkje kjennast større, viktigare, dette som ho hadde venta på så lenge? Ho, som hadde turnert verda rundt, spelt for presidentar og konge­lege, hatt konsertar i Royal Albert Hall og i Sydney Opera House, men som aldri før hadde komponert og framført tingingsverket på Vossa Jazz. Kvifor hadde ho vore så opptatt av dette oppdraget i den vesle heimbygda? 

			Kanskje fordi det hadde tatt så latterleg lang tid før ho blei spurt. Kanskje fordi ein mann hadde stukke kjeppar i hjula for henne i alle desse åra. 

			Ho hadde spelt i gravferda hans likevel. Det ville ha sett rart ut om ho ikkje gjorde det, og i den fullsette kyrkja hadde det vore fint å vise han ein siste respekt, trass alt. Ho la til og med ei kvit rose på kista då ho var ferdig. 

			Ikkje lenge etter kom telefonen ho hadde venta på sidan åttitalet. 

			Men no, når ho først stod her og endeleg hadde full regi, så var det som om ingenting betydde noko meir. 

			Jo. 

			Dette betydde noko. 

			Ho kjente seg mektig og sensuell i røyken som omfamna henne og dei andre musikarane. Blikket frå bygda var på henne no. Kanskje hadde ikkje menn grunn til å føle attrå etter henne lenger, kanskje var det fleire som såg på henne som eit botoxtryne, men ho blei rasande om dei ikkje hadde respekt for kva ho gjorde, kven ho var.

			Ho var Marta Tverberg, jazzdiva.

			Og no skulle kveget få seg eit alvorsord.

			Mens applausen gjekk som ei bølge gjennom rommet, la ho ned instrumentet. Gjekk heilt inntil mikrofonen.

			Det dunka hardt i brystet. 

			Ho var langt mindre komfortabel med å tale enn med å spele. 

			«Kjære festivalpublikum. Kjære ordførar. Kjære vossingar», sa ho, før ho lét blikket gli over forsamlinga som med eitt såg merksame og forventningsfulle ut. «For ein gjeng med forbanna idiotar de er.»







			AGNES TVEIT ELSKA Vossa Jazz. 

			Hadde det berre ikkje vore for musikken. 

			Det var noko med jazz ho aldri klarte å få taket på. Sjølv­sagt kunne ho forstå at folk høyrde på gamle legender som Billie Holiday og Louis Armstrong, men moderne jazz – eller, skrekk og gru, frijazz – var enten hektisk, usamanhengande og plingplongete musikkrunking som gav henne stresspuls og gnagsår på hjernen, eller endelause og retningslause instrumentalsoloar ho hadde store vanskar med å la vere å sovne av. 

			Slik som denne. 

			Lyden av saksofonen hadde prøvd å dysse henne i søvn i over ein halvtime, og ho kvelte endå ein gjesp idet ho bøygde seg ned til veska og kikka diskré på telefonen for å sjekke kor lang tid som hadde gått. Tingingsverket skulle ikkje vare lenger enn ein dryg time, men ho følte ho hadde sete her i minst tre. Sikkert fordi ho hadde vore til stades på prøvane også. Ho hadde strengt tatt høyrt på denne gudsjammerleg kjedelege musikken nesten utan stans dei siste tre dagane, men i motsetning til annan musikk ho høyrde så mange gonger, evna ikkje denne å setje seg i hovudet. Takk og lov for det.

			Marta Tverberg hadde aldri sett betre ut, det skulle ho ha. I kveld såg ho ut som den internasjonale stjerna ho var, i fotsid, kongeblå kjole med glitrande mønster og endåtil eit lite slep. Dessverre var ikkje synet av henne nok til å hjelpe Agnes med å halde auga opne.

			Det einaste som hjelpte, var tanken på mat. Ho prøvde å visualisere kebaben ho skulle rett ut og ete etterpå. Ho trong berre gå opp trappa, smette ut døra og krysse gata, så venta saftig kjøt, varmt, mjukt brød og sterk saus. Det var som om ho kunne kjenne lukta av krydderet alt. Kroppen trong desperat feitt og karbohydrat etter den fuktige gårsdagen. 

			Kvelden i går hadde vore strålande, med eitt unntak: møtet med Tor Erik Åkervold. Han hadde plutseleg stått framfor henne, den breiale VG-journalisten ho ikkje hadde sett sidan ho forlét hotellrommet hans i djup skam i fjor sommar.

			«Kva i helvete gjer du her?» hadde det rasa ut av henne, sjølv om han for eit par veker sidan hadde sendt ein kryptisk SMS om at han gledde seg til meir festivalliv i vest.

			Åkervold gliste og heldt opp to halvliterar.

			«Eg drikk øl!» ropte han med den nasale sørlandsdialekta si, for å overdøyve støyen i lokalet. «Og høyrer på jazz. Du visste kanskje ikkje at eg er ein habil gitarist? Eller skjønte du det av måten eg … spelte på strengane dine sist?»

			Mannen med den glatte utsjånaden som alltid hadde mint Agnes om ei Ken-dokke, blunka til henne. Ho gav han eit steinansikt tilbake. Om Åkervold berre hadde visst alt som hadde skjedd sidan den fatale natta. Og kva var dette, dreiv fyren og stalka henne no, eller var han faktisk musikkinteressert?

			«Eg hugsar berre unotar av den fingerspelinga di», sa ho. «Men du får ha ein riktig god festival.»

			Ho hadde gått, nøgd med sin eigen kommentar, og sidan hadde ho heldigvis ikkje sett han. 

			No lét Agnes blikket gli vaktsamt over salen for å sjå om Åkervold var her. Ho nekta å tru at musikken var det einaste han hadde kome tilbake til Voss for. 

			Akkurat idet ho skulle sjekke telefonen på nytt, møtte ho Marta sitt blikk der oppe frå scenen. Det var som om dama stira på henne. Agnes blei sitjande heilt i ro. Orka ikkje risikoen for å bli skjelt ut. Dei hadde ein grei tone no, men ho hugsa med gru då dei gjekk i gang med dette bokprosjektet.

			Ho kjente seg så trøytt. 

			Av alt. 

			Berre kvile bitte litt, det var det ho trong. Eit halvt minutt med auga lukka. 

			Forhåpentlegvis ville det sjå ut som ho levde seg inn i musikken.

			Ho vakna av ei høg stemme og eit søkk i magen, var sikker på at nokon stod og kjefta på henne for at ho sov. Men då ho såg rundt seg, var det ingen blikk i hennar retning. Alle var vendt mot scenen, der Marta Tverberg ikkje spelte på saksofonen sin lenger. 

			No stod ho og snakka høgt – ropte, nesten! – inn i mikro­fonen, mens musikarane i bandet såg ut som dei krympa seg bak henne. 

			«Måten denne festivalen har blitt driven på, er ei skam for både jazzmiljøet og for Voss!» ropte ho.

			Herregud, kva var det dama dreiv med no?

			Skulle ho plutseleg snakke ut her, i staden for i boka?

			«Det er mange troll med to hovud som har møtt fram her i kveld», sa Marta, og det var som om Agnes kunne sjå korleis auga hennar lyste og myste bak brillene. «De sit her og klappar så høfleg, men eigentleg er de stappfulle av fordommar. De synest eg er både for gammal og for lite avansert og kanskje til og med for kvinne. Til alle dekan vil eg seie: KYSS MEG I RÆVA. Og for å halde fram med den kroppslege metaforen: Voss hadde ikkje vore noko meir enn ei kvise på jazzverda si rumpe om det ikkje hadde vore for at eg hadde bana veg og framsnakka festivalen internasjonalt i alle desse åra. Eg håpar – nei, eg forventar – at den nye festivalsjefen forvaltar denne tradisjonen på ein langt betre måte enn elefanten gjorde. No ligg ansvaret på deg, unge Kosanovic. Eg følger med på deg og stoler på at du gjer slutt på den sørgelege ungdomsdyrkinga, får fram mangfaldet og viktigast av alt: tar vare på musikken. Det var alt. Takk for merksemda.»

			Ho tok eit skritt bakover igjen. Det dukka opp spreidd applaus rundt om i salen, publikum var tydelegvis usikre på korleis dei skulle respondere på dette. 

			Marta Tverberg bøygde seg ned og plukka opp saksofonen sin igjen. 

			Ho lukka auga og begynte å spele.

			Då det hadde gått nokre minutt, høyrdest musikken med eitt meir eksperimentell ut. Det måtte vere den, om mogleg, endå meir ulidelege improvisasjonsdelen av verket.

			Like etterpå merka Agnes ei ny endring.

			Tonane blei kortare og svakare. 

			Innimellom dukka det opp ulydar.

			Snart slutta dei andre musikarane å spele, ein etter ein. 

			Dei såg bekymra på Tverberg, som no vakla frå side til side med instrumentet rundt halsen, i ein slags underleg, syrete solodans.

			«Marta?» sa trommeslagaren.

			Så fall divaen om.







			AGNES HADDE, SOM resten av publikum i salen, orkesterplass til den fryktelege framsyninga. 

			Ho såg musikarane som kasta seg over Marta. Folka i gule trøyer som kom springande frå ulike delar av lokalet. Alexander som byksa opp dei fire trappetrinna til scenen, den skingrande stemma hans som ropte «ER DET EIN LEGE I SALEN!?» i mikrofonen. Ho såg den dresskledde unge mannen som like etter kom hastande fram og vrengde av seg jakka, korleis han bøygde seg over den bevisstlause kvinna på golvet. Det såg ut som han sjekka om ho hadde puls, noko ho truleg ikkje hadde, for ikkje lenge etter sette legen seg på kne ved sida av henne og gjekk i gang med hjarte- og lungeredning. Først brystkompresjonar, så blåse luft inn gjennom munnen. Så begynte han på nytt igjen. Saksofonen, eller «hornet», som Marta omtalte instrumentet sitt som, låg ved sida av henne på golvet heile tida, som ein trufast hund som ikkje ville forlate eigaren sin.

			Nokre minutt seinare, i same augeblikk som to ambulanse­arbeidarar kom hastande inn i Vossasalen med ei båre mellom seg, sette legen seg opp. 

			Agnes såg at han rista på hovudet til dei andre som stod rundt. 

			Marta blei liggande på golvet, heilt i ro.

			Hæ? Kva var det som skjedde no? Ho var vel ikkje … 

			Då ho prøvde å svelge, kjente ho ein stor, hard klump sitje fast i halsen. 

			Herregud.

			Ho var død.

			Agnes sat heilt stille. Hendene var framleis falda i fanget, som om ho var på gudsteneste i kyrkja. I begge handflatene hadde det samla seg eit lag av sveitte som ho måtte tørke av på det svarte skjørtet sitt.

			Dette skjedde verkeleg.

			Marta Tverberg hadde spelt sin siste tone.

			Agnes lét blikket gli over stolradene, noterte seg at stemninga også i resten av salen var overraskande roleg og kontrollert. Takk og lov for at det berre var vaksne til stades. Ho mintest med gru då Veslemøy Liland fall i bakken framfor hundrevis av barnefamiliar på Ekstremsportveko i fjor sommar. Det var først no folk begynte å bevege seg ut av seta sine, på vennleg, men myndig oppmoding frå frivillige i gule festivaltrøyer. Det var akkurat som om lyden i salen gradvis blei skrudd opp etter å ha stått på mute. No kunne ein høyre menneske som prata, hælar som klikka. 

			Det var som om framsyninga hadde vart heilt til no.

			«Er ho død?»

			Agnes skvatt til, sjølv om stemma var lågmælt. Hans Haukur «Hauki» Thorsson hadde stoppa opp ved sida av henne. No stod han heilt urørleg og stira mot scenen.

			Ho snudde seg mot han, utan å seie noko som helst. I staden reiste ho seg og la handa på skuldra til den svære islendingen. Marta Tverberg sin mann gjennom førti år stod litt framoverbøygd, med begge armane hengande rett ned langs sida, som i givakt for kona der oppe. 

			Det kom eit par hark frå han, og så ingenting meir. Om leppene skalv, blei det skjult av det store, kvite skjegget. Om auga var blanke, var det ikkje mogleg å sjå under dei buskete bryna. Agnes var overraska over at han blei ståande ved sida av henne. Ho hadde trudd han ville ha sprunge opp på scenen for å stryke handa over kinnet til kona si for siste gong. I staden stod dei stille og såg på, begge to, då Marta blei løfta over på båra. Slepet på den kongeblå, glitrande kjolen hennar hang ned langs sidene, sjølv no såg ho ut som ei dronning der ho låg. 

			Ein gong diva, alltid diva.

			Agnes kikka bort på Hauki. 

			Han hadde auga lukka.

			Så snudde han seg og gjekk mot utgangen.

			Agnes stod igjen og såg etter han, sjokkert over reaksjonen, eller mangelen på ein.

			Ho blei ståande utan å vite kvar ho skulle gjere av seg. Hadde ho vore her som journalist, ville ho straks ha gått i gang med å jobbe. Skaffa seg oversikt, kartlagt kva som hadde skjedd, snakka med involverte, funne ut kva ho kunne skrive om dødsfallet til neste dag, og korleis ho burde vinkle det.

			Kva skulle ho gjere no?

			Plutseleg såg ho Tor Erik Åkervold stå ved utgangen og snakke i mobiltelefonen. Han hadde nok blitt fort edru, var heilt sikkert alt i kommunikasjon med kveldsdesken i VG om kva saker han skulle levere. Denne gongen kom avisa til å vere endå tidlegare ute med nyheitene enn dei pleidde, sidan krimreporterstjerna deira var på plass på åstaden før hendinga skjedde. 

			Han kom neppe til å forlate bygda med det første.

			Faen.







			PÅ DEN KVITE grasplenen på baksida av Park Hotell Vosse­vangen krydde det av folk. Agnes hadde vore mest opptatt av å snike seg forbi VG-igla, men innsåg no at ho burde ha henta jakka si i garderoben før ho gjekk ut. Hadde alt gløymt kor iskald denne marskvelden var. Seks hundre og femti tilskodarar hadde blitt kasta ut samtidig, og ingen av dei såg ut til å ha rokke å få med ytterkleda sine heller, så det var mange dels fulle, dels sure folk å sjå. Ambulansen venta med bakdøra open, og mange av dei tynnkledde hadde stimla saman i ein halvsirkel rundt. Kva var det med folk, fekk dei aldri nok? Venta dei på ekstranummeret? Agnes skulte så lenge på dei at då ho snudde seg igjen, gjekk ho rett på nokon.

			«Sorry», mumla ho irritert.

			«Agnes?» sa han.

			Ho lukta han før ho såg opp. 

			Det var lukta av tenåringsforelsking og uskuld og spenning. Alexander Kosanovic oste den same parfymen han måtte ha brukt heile livet, i alle fall sidan dei var kjærastar for tjue år sidan. Lukta vekte dette suget i brystet hennar, slik han alltid hadde gjort når ho var nær han. Under konserten hadde han sete nokre rader lenger framme, så Agnes hadde berre sett dei brune krøllane og nakken som så vidt kom til syne under. Ho hadde ikkje prata med han sidan den siste kvelden under Ekstremsportveko, før ho låg med Tor Erik Åkervold og alt rakna. Det var ikkje så mykje poeng i det, Alexander hadde jo flytta tilbake etter mange år i Brussel med kone og barn. Men ho følgde godt med på han, hadde lese portrettintervjua både i Hordaland og i Bergens Tidende då frilansmusikaren og fotballspelaren blei ny festivalsjef for Vossa Jazz. 

			Han hadde nok alt høge skuldrer denne helga. No var ansiktet, som til vanleg hadde ein gyllenbrun farge, kvitt som eit laken. Store sveitteperler var spreidd utover panna trass i at Alexander heller ikkje hadde fått på seg yttertøy over den mørke dressen. Han hadde mobiltelefonen i den eine handa og eit par ark i den andre. 

			«Kondolerer», sa Agnes og hadde lyst til å gi han ein klem. Det såg ikkje ut som om han tenkte på det same, så ho la i staden eine handa forsiktig på armen hans. Ho kunne kjenne musklane hans spele under genseren. «Så jævlig at det skulle skje noko sånt på di vakt.»

			«Det er ikkje meg det er synd på», sa han og begynte å sjå rundt seg, som om alvoret gjekk opp for han endå ein gong, fordi han var ansvarleg. Ho hadde aldri sett Alexander oppjaga før. «Eg må samle troppane. Eg må finne ut … kva me skal gjere. Herregud.»

			«Dette klarer du fint», sa ho roleg og møtte blikket hans. 

			Det såg faktisk ut som at det roa han ned litt. Han nikka.

			«Eg må nesten gå», sa han. «Men tusen takk.» 

			Ho blei ståande og sjå etter han då han hasta inn på Park igjen, mot straumen av folk med høghæla støvlettar og blanke sko som framleis var på veg ut. I mengda fekk ho auge på bestekameraten sin. Viktor var kledd i uniform med stor politijakke, og det var kanskje derfor han ruva over dei fleste. Det såg ut som at han var plassert der for å sørge for at folk kom seg trygt ut. Ho hasta bort til han.

			«Betjent Vormedal», sa ho med alvorleg stemme. «Kor mykje skal du ha for å låne meg jakka di?» 

			Han heva det eine augebrynet.

			«Sorry, du må nok stå her og hakke tenner i lag med bermen når du ikkje har kledd deg etter vêret.»

			Hadde situasjonen vore annleis, skulle ho ha svart frekt tilbake. Men dette var på ingen måte tidspunktet for spøk.

			«Veit du noko om kva som har skjedd?» spurde ho i staden.

			Viktor rista på hovudet.

			«Ikkje meir enn du og resten av desse halvfulle folka gjer, antar eg. Eg kom akkurat, og eg fungerer foreløpig, som du ser, som ei dørvakt. Eg gjekk ikkje tre år på politihøgskulen for dette», sa han på ein uvanleg sur måte til han å vere. «Men ja, nei, eg veit ikkje. Hadde ho hatt hjarteinfarkt eller noko før?»

			«Marta? Ikkje som eg veit.»

			«Ho har kanskje levd eit hardt liv?»

			Agnes stussa. Tverberg var eit av dei sunnaste menneska ho kjente. Det hadde faktisk vore irriterande kor mykje ho trimma og kor riktig mat ho åt.

			Ho kunne ikkje sjå Hauki nokon stad. Den fine mannen ho også hadde blitt litt kjent med, dei hadde pleidd å prate saman mens ho venta på Marta. Ho måtte snakke meir med han, sjekke korleis det eigentleg gjekk. 

			Han måtte vere i sjokk. 

			Det var for Agnes både fascinerande og rørande at han var Marta sin rake motsetnad. Der Tverberg var den glamorøse stjerna som reiste verda rundt, var Hauki Thorsson den sindige, kvardagslege ektemannen som blei heime og passa huset. Agnes elska at jazzsaksofonisten og eigaren av Thorsson Bygg AS hadde vore gift så lenge. Dei var litt som Dolly Parton og ektemannen hennar, han var ein fyr ingen i musikkindustrien visste kven var, som hadde absolutt null interesse av å vere i rampelyset, men som var noko trygt og godt å kome heim til, og som Dolly reiser på campingturar med. 

			Agnes visste ikkje om Marta og Hauki reiste på camping­turar. 

			Ho tvilte på det. 

			Men han var definitivt eit formildande omstende ved henne.

			Hadde Fredrik vore eit formildande omstende ved Agnes? Var ho hardare og mindre sympatisk utan han?

			«Flytt dekan!» 

			Ho snudde seg og såg dei to ambulansearbeidarane kome hastande gjennom folkemengda med båra framfor seg. Det var den eine av dei som ropte.

			Kvifor dette hastverket viss ho alt er død? rakk Agnes å tenke før dei passerte henne.

			Først då såg ho at det ikkje var Marta Tverberg som var på veg mot ambulansen.

			Det var den dresskledde legen som hadde prøvd å redde livet hennar.







			«SÅG DU KVA som skjedde?» 

			Agnes spurde det første kjente fjeset ho fekk auge på. Det var ein av Rogne-brørne i bandet til Marta Tverberg. Alfred og Didrik var framleis sjokkerande like til å vere så vaksne – og til at dei faktisk ikkje var tvillingar. Begge hadde tjukt, blondt hår. Begge hadde på seg jeans og svarte skjorter. Og likevel var dei drastisk ulike. 

			Alfred, pianisten, hadde gått i parallellklassen hennar på vidaregåande, hadde alltid vore mykje meir flidd enn storebroren. Han hadde alltid stilreine klede, håret låg på ein måte som ikkje såg styla, men gjennomtenkt, ut. Storebror Didrik, som spelte bass, gav ofte inntrykk av å kunne trenge ein lang dusj og ei god natts søvn. Dessutan var nasen hans raud og klumpete. Den klassiske alkoholikarnasen var litt uvanleg å sjå på ein fyr tidleg i førtiåra. Men så hadde vel Didrik Rogne faktisk levd det Viktor kalla «eit hardt liv». 

			Det var han som no stod framfor henne og rista på hovudet.

			«Ho er visst død», sa Didrik utan å møte blikket hennar. Han tok eit nytt trekk av sigaretten, det som kom ut av munnen like etter, var ei blanding av nikotin og frostrøyk.

			«Ja», sa Agnes roleg, men utan å skjule at ho var utolmodig. «Eg lurte på kva som skjedde med han legen etterpå?»

			Didrik såg opp på henne. Blikket hans var mørkt.

			«Skjedde det noko med han?» 

			«Han blei akkurat køyrt vekk i ambulanse.»

			«Helvete», sa han, som til seg sjølv.

			«Kjenner du han?»

			Didrik nikka. Det var noko symjande i auga hans, og det tok nokre sekund før han svarte.

			«Han er svogeren min.»

			Agnes visste ikkje at Rogne-gutane hadde ei søster, men det passa ikkje å spørje om familieforhold no.

			«Kryssar fingrane for at det går bra med han», sa ho. «Ja, og kondolerer, må eg vel nesten seie.» 

			Han såg på henne med eit spørjande blikk. 

			«Med Marta, altså», la Agnes til.

			Didrik lét blikket gli vekk frå henne og over forsamlinga av kalde publikummarar. Han blåste ut ei ny sky av frost og røyk.

			«Helvete!» sa han igjen, stumpa sigaretten og gjekk.

